Campus, Addasadwy, Cynaliadwy – Cynllun Pensiwn Athrawon Cymru a Lloegr: Ymgynghoriad   

Cyflwyniad 

Seiliwyd yr adroddiad hwn ar 149 o ymatebion i’r ddogfen ymgynghori.                 

Gan fod rhai atebwyr efallai wedi cynnig nifer o opsiynau ar gyfer cwestiynau, gallai cyfanswm y canrannau a restrir o dan unrhyw gwestiwn unigol fod yn fwy na 100%.  Drwy’r adroddiad cyfan, mynegir canrannau yn fesur o’r rheiny sy’n ateb pob cwestiwn, ac nid mesur o’r holl atebwyr.            

Dyma’r dadansoddiad trefniadaethol o’r atebwyr:                               

Athro/Athrawes

59  

Darlithydd


38  

Cyflogwr


29  

Arall*



18  

Cynrychiolydd Undeb
  4  

Rheolwr AD


  1  

*Ymhlith y rhai a oedd yn perthyn i’r categori ‘arall’ yr oedd:  

Pensiynwyr cyfredol, cyn-athrawon, elusen, darparwr Cyfraniad Gwirfoddol Ychwanegol (CGY) a’r rhai na roddodd unrhyw ymateb.

Trosolwg

Ar y cyfan, roedd yr atebwyr yn cefnogi’r cynigion yn yr ymgynghoriad. Roeddent yn croesawu’r hyblygrwydd ychwanegol yr oedd y cynigion yn ei gynnig iddynt wrth gynllunio ar gyfer eu hymddeoliad.        

Yn gyffredinol, roedd yr atebwyr yn cytuno ag amseru’r newidiadau er bod rhai’n teimlo bod angen mwy o amser. Cafodd cyflwyniad aelodaeth awtomatig â’r cynllun ei groesawu gan y byddai hyn yn osgoi aelodau rhan-amser o staff yn anghofio ‘ymuno’. Roedd yr atebwyr yn hoff o’r opsiwn a gynigiwyd ar gyfer newidiadau i’r cyflog a ddefnyddir i gyfrifo budd-daliadau pensiwn.     

Cytunai’r atebwyr â chynigion am brynu budd-daliadau pensiwn ychwanegol.  Cafwyd rhywfaint o bryder am gost pensiwn ychwanegol ond dim ond o’i chymharu â’r trefniadau presennol ar gyfer blynyddoedd ychwanegol blaenorol (BYB). Sylw – bydd y ffaith bod y ddau drefniant yn hanfodol wahanol, sef bod budd-daliadau BYB yn dibynnu ar gyflog wrth ymddeol a bod y budd-daliadau pensiwn ychwanegol ar gyfer swm gosodedig, yn cael ei thrafod drwy gyfathrebu â chyflogwyr ac aelodau.                   

Cytunai’r atebwyr â’r cynigion am ymddeoliad graddol er bod rhai’n pryderu heb eisiau na fyddai trefniadau ‘camu i lawr’ presennol yn cael eu cydnabod.  Ar y cyfan, ystyriwyd bod pensiwn ychwanegol ac ymddeoliad graddol yn ddefnyddiol i athrawon wrth baratoi i ymddeol.

Gofynnodd nifer o atebwyr am ystyried caniatáu 100% o’r cynllun Cyfraniad Gwirfoddol Ychwanegol Athrawon (CGYA) i gael ei gymryd yn gyfandaliad di-dreth mewn modd tebyg i’r Cynllun Pensiwn Llywodraeth Leol (CPLlL).  Sylw – Fodd bynnag, ceir gwahaniaeth sylweddol rhwng y ddau drefniant CGY; mae’r CGY CPLlL yn rhan annatod o’r prif gynllun (cynllun CGY mewnol) tra bo’r CGYA yn drefniant ar wahân a lywodraethir gan wahanol set o reoliadau a pherthynas gytundebol. Mae hyn yn atal y gronfa CGYA rhag cael ei chynnwys yng nghyfrifiadau cyfandaliad y prif gynllun at ddibenion cyfrifo’r mwyafswm 25%.   
Cafodd y cynigion am fudd-daliadau partner sy’n dal yn fyw eu croesawu gan yr atebwyr gan fod hyn yn gwaredu’r gwahaniaethau mewn triniaeth o dan y darpariaethau cyfredol. Roedd rhai unigolion, a oedd yn sengl heb unrhyw gyfrifoldebau teuluol, yn cwestiynu gwerth budd-daliadau teulu drwy’r cynllun. Fodd bynnag, mae angen ystyried hyn ochr yn ochr â’r budd-daliadau a ddarperir gan y trefniadau ‘grŵp’ e.e. cyfradd gyfrannu aelod cymharol isel ar gyfer pob aelod mewn cynllun ansawdd uchel.                          

Cytunai’r atebwyr â’r ymagwedd ddwy haen at fudd-daliadau ymddeol yn sgil salwch, gan gredu y byddai’r system arfaethedig yn rhoi budd i’r rheiny â’r angen mwyaf.

Cytunai mwyafrif yr atebwyr â’r newidiadau i gyfraddau cyfrannu gan eu bod yn teimlo bod y gwelliannau i’r cynllun yn cyfiawnhau’r cynnydd.  

Crynodeb
C1
Amseru – rhoi’r trefniadau newydd ar waith (adran 4.1). 
Cafwyd 86 ymateb i’r cwestiwn hwn.        

Ystyriai mwyafrif yr atebwyr, 57 (66%), fod yr amser yn gywir i roi’r trefniadau newydd ar waith. Dywedodd atebwyr y byddai dyddiad gweithredu 2007 yn rhoi digon o amser i gyflogwyr roi gwybod i bob athro am fanylion y Cynllun Pensiwn Athrawon (CPA) diwygiedig. Nodwyd hefyd y byddai’r dyddiad hwn yn diogelu dyddiad ymddeol o 60 oed i garfan o newydd-ddyfodiaid i addysgu.               

Anghytunai 14 (16%) atebydd â’r amseru, gan awgrymu:                 

· na fydd manylion y cynllun yn hysbys hyd nes yn ddiweddarach yn y flwyddyn, heb roi digon o amser i gynllunio newidiadau

· dylid gwneud y newidiadau i gyd-daro â dyddiadau contract athrawon

· nid oedd llawer o athrawon yn gwybod o hyd am y newidiadau arfaethedig sy’n golygu na fyddai llawer o amser ganddynt i ymateb i’r ymgynghoriad.

Teimlai atebwyr hefyd ei bod yn afresymol rhoi gwybod i ysgolion am gostau ychwanegol ar ôl dechrau’r flwyddyn ariannol ac ar ôl cyflwyno cyllidebau sawl blwyddyn a gyflwynwyd ym mis Ebrill 2006.  Awgrymodd atebwyr hefyd y byddai’n well cyflwyno’r newidiadau ar yr un pryd â’r newidiadau i’r Cynllun Pensiwn Llywodraeth Leol o 1 Ebrill 2008.

Roedd 8 (9%) atebydd yn croesawu’r cynigion ac eisiau eu rhoi ar waith cyn gynted â phosibl.          

C2 
Aelodaeth awtomatig â’r cynllun (adran 4.2). 

Cafwyd 77 ymateb i’r cwestiwn hwn.     

Roedd atebwyr yn gryf o blaid y cynnig hwn gyda 70 (91%) atebydd yn cytuno bod aelodaeth awtomatig â’r cynllun yn beth da. Fe wnaeth cyflogwyr groesawu hyn yn gam cadarnhaol oherwydd ystyriwyd bod y trefniadau cyfredol mewn perthynas â staff rhan-amser a staff achlysurol yn feichus. Nododd cyflogwyr a chyflogeion hefyd nad oes llawer o staff rhan-amser yn sylweddoli bod rhaid iddynt ‘ymuno’ â’r cynllun, er gwaethaf dogfennaeth glir. 

Gofynnodd nifer o ymatebwyr a fyddai mynediad ôl-weithredol i’r cynllun yn bosibl i’r rheiny sydd eisoes mewn cyflogaeth ran-amser.

C3 
Cyflog a ddefnyddir ar gyfer cyfrifo budd-daliadau pensiwn (adran 4.3).

Cafwyd 95 ymateb i’r cwestiwn hwn.

Roedd 74 (78%) atebydd o blaid y cynnig am newidiadau i’r cyflog a ddefnyddir i gyfrifo budd-daliadau pensiwn. Nododd atebwyr y byddai hyn yn rhoi mwy o hyblygrwydd wrth gynllunio ar gyfer eu hymddeoliad. Nodwyd hefyd y byddai hyn yn helpu’r athrawon hynny sydd o dan anfantais efallai ers ailstrwythuro ysgolion a chyflwyno Cyfrifoldebau Addysgu a Dysgu (CADau). Dywedodd 7 (7%) atebydd ei bod yn beth da fod trefniadau ‘dirwyn i ben’ yn cael eu cefnogi.               

Cododd 10 (11%) atebydd rywfaint o bryder am drefniadau ‘camu i lawr’.  Gofidiai’r atebwyr na fyddai trefniadau a sefydlwyd eisoes yn cael eu cydnabod o dan y trefniadau newydd ac y byddai pobl sy’n ymddeol yn cael llai o bensiwn o dan y system newydd.      

C4  
Prynu budd-daliadau pensiwn ychwanegol (adran 4.4).
Cafwyd 89 ymateb i’r cwestiwn hwn.   

Roedd mwyafrif yr atebwyr, sef 52 (58%), yn cytuno â’r cynigion am brynu budd-daliadau pensiwn ychwanegol. Eto, croesawodd yr atebwyr yr hyblygrwydd yr oedd hyn yn ei gynnig wrth gynllunio ar gyfer eu hymddeoliad. Nododd atebwyr fod y trefniadau Blynyddoedd Ychwanegol Cyfredol (BYC) / Blynyddoedd Ychwanegol Blaenorol (BYB) cyfredol wedi dyddio a’u bod yn anodd eu gweithredu.

Er nad oeddent yn anghytuno â’r cynigion, roedd 15 (17%) atebydd eisiau mwy o fanylion am y costau dan sylw cyn y gallent roi ymateb manwl.                 

Awgrymodd 9 (10%) ymatebwr y dylid darparu gwybodaeth fanylach ar gyfer yr adran hon oherwydd ystyriwyd ei fod yn faes cymhleth i’w ddeall.  

Cwestiynodd 8 (9%) atebydd pam yr oedd cyfyngiad £5000 i brynu budd-daliadau pensiwn ychwanegol, yn benodol pe byddai pobl wedi dechrau cyflogaeth yn hwyr.    

Dywedodd 5 (6%) atebydd fod rhaid i’r system fod yn syml i’w gweinyddu ac yn hawdd i bobl ei deall a’i defnyddio.

C5 
Ymddeoliad graddol (adran 4.5). 
Cafwyd 90 ymateb i’r cwestiwn hwn.  

Roedd 62 (69%) o atebwyr yn cytuno â’r cynigion am ymddeoliad graddol.  Eto, croesawai’r atebwyr yr hyblygrwydd a roes hyn i athrawon wrth gynllunio eu hymddeoliad. Dywedodd atebwyr hefyd fod llawer o athrawon gwerthfawr yn cael eu colli i’r proffesiwn ar hyn o bryd oherwydd yr ymagwedd ‘ymyl clogwyn’ gyfredol at ymddeol, ac y byddai’r cynigion newydd yn helpu eu cadw.

Dywedodd 18 (20%) atebydd y dylai athrawon dros 60 oed allu tynnu 100% o’u pensiynau heb unrhyw leihad.

C6 
Budd-daliadau partner sy’n dal yn fyw (adran 4.6).
Cafwyd 88 ymateb i’r cwestiwn hwn.

Cafwyd cefnogaeth helaeth i’r cynnig hwn, gyda 75 (85%) atebydd o’r farn bod y newidiadau i fudd-daliadau partner sy’n dal yn fyw yn syniad da. Dywedodd atebwyr fod hon yn system decach, ei bod yn hen bryd ei chael, a’i bod yn cydnabod amryw amgylchiadau atebwyr. Nododd atebwyr hefyd fod y newidiadau yn gwaredu unrhyw wahaniaethu ar gyfer cyplau o’r un rhyw a chyplau gwahanrywiol sy’n dewis peidio â phriodi.   

Nododd yr atebwyr y canlynol hefyd: 

· bûm yn athro gweddw ers yn ddiweddar ac rwy’n teimlo fel petawn yn cymorthdalu cydweithwyr â phartneriaid sy’n dal yn fyw 

· oni ddylai aelodau sengl gael budd-dal ychwanegol nawr oherwydd pan fyddant yn marw ni fydd unrhyw bensiwn parhaus yn cael ei dalu              

· bydd angen cymhwyso’r meini prawf enwebu yn fanwl gywir er mwyn osgoi camdriniaeth.

C7 
Budd-daliadau ymddeol yn sgil salwch (adran 4.7).
Cafwyd 57 ymateb i’r cwestiwn hwn.            

Cytunodd 44 (77%) atebydd â’r cynigion mewn perthynas â budd-daliadau ymddeol yn sgil salwch. Dywedodd atebwyr fod croeso i’r ymagwedd ddwy haen ac y byddai o fudd i’r aelodau hynny â’r angen mwyaf. Teimlai nifer o atebwyr fod y cynllun cyfredol wedi’i gamddefnyddio a’i fod yn cael ei ddefnyddio yn lle diswyddiad ar sail perfformiad ar adegau.  Cafwyd ychydig bryder ynglŷn â’r cynnydd posibl yn nifer y bobl a gyfeirir at iechyd galwedigaethol a’r costau cysylltiedig.             

Roedd gan 4 (7%) atebydd rai pryderon am y rheiny sydd dros 50 â salwch tymor hir ar hyn o bryd. Roeddent yn teimlo bod rhoi’r cynigion hyn ar waith yn golygu y gallent wynebu llai o bensiwn o gymharu â’r pensiwn sydd ar gael ar hyn o bryd. Dywedwyd bod y cynigion yn cynnig mwy o fudd-daliadau i athrawon ieuengach â llai o flynyddoedd addysgu gwirioneddol ac y gallai athrawon hŷn mwy profiadol fod ar eu colled.

C8 
Hyblygrwydd ychwanegol posibl (adran 4.8).
Cafwyd 69 ymateb i’r cwestiwn hwn.

Dywedodd 42 (61%) atebydd eu bod yn cytuno â’r cynigion neu eu bod yn syniad da.                      

Yn benodol:                  

· roedd 23 (33%) atebydd eisiau gwaredu’r cyfyngiadau 40 a 45 mlynedd

· roedd 17 (25%) eisiau gwaredu’r cyfyngiad cyfraniadau 

· roedd 16 (23%) eisiau gwaredu’r terfyn enillion uchaf

Dywedodd nifer fechan o atebwyr eu bod eisiau i unrhyw hyblygrwydd ychwanegol fod yn gost niwtral neu eisiau talu amdano gyda mwy o gostau ar gyfer cyflogeion.   

C9 
Ymddeoliad a diswyddiad cynamserol (adran 4.9).
Cafwyd 58 ymateb i’r cwestiwn hwn.   

Roedd 31 (53%) atebydd yn cefnogi neu’n cytuno â’r cynigion mewn perthynas ag ymddeoliad a diswyddiad cynamserol.

Cytunai 17 (29%) y dylai fod cysondeb â’r Cynllun Pensiwn Llywodraeth Leol.

C10 
Cyfraddau cyfrannu (adran 4.10).
Cafwyd 73 ymateb i’r cwestiwn hwn. 

Cytunodd 47 (64%) atebydd â’r cyfraddau cyfrannu cynyddol. Nododd atebwyr fod y newidiadau a’r gwelliannau a gynigir ar gyfer y cynllun pensiwn yn cyfiawnhau’r costau ychwanegol. 

Soniodd 16 (22%) atebydd am faterion mewn perthynas â chyfraniadau cyflogwyr. Pryderai atebwyr y byddai hyn yn gost ychwanegol iddynt ei thalu er eu bod yn credu bod y terfyn o 14% ar gyfradd y cyflogwr o 2008 yn ddefnyddiol.

C11
Unrhyw sylwadau pellach.
Cafwyd 76 ymateb yn yr adran hon.   

Roedd 18 (24%) atebydd eisiau’r opsiwn o gymryd 100% o’r gronfa CGY yn gyfandaliad di-dreth.  Roeddent yn ystyried y byddai hyn yn sicrhau eu bod yn unol ag aelodau’r Cynllun Pensiwn Llywodraeth Leol.

Gofynnodd 13 (17%) atebydd am fwy o wybodaeth ynglŷn ag:            

· effaith y cynigion ar staff asiantaeth neu staff llanw

gwybodaeth am gysylltu mynegai.  Pa fynegai a ddefnyddir mewn mynegeio? Y Mynegai Prisiau Manwerthu (RPI) neu’r Mynegai Prisiau Defnyddwyr (CPI)?

· goblygiadau ymddeol cyn 60 oed                

Teimlai 11 (14%) atebydd fod y cynigion yn cynrychioli bargen dda i athrawon ac y gallent gynorthwyo gyda chadw athrawon oherwydd yr hyblygrwydd mwy a gynigir.              

Dywedodd 5 (7%) atebydd fod gwaith yn y sector cyhoeddus yn cael cyflog is na’r sector preifat yn draddodiadol felly ystyriwyd bod cynllun pensiwn da yn wobr deg.    

